
ДЗЕЯ  ПЕРШАЯ

Пралог

Летні дзень перад навальніцай. Неба зноў распаласавала маланка: раз,  другі, трэці... Наплываюць аднекуль здалёк грымоты... Пялёстак-дзед сядзіць на табурэце, босыя ногі паставіў у таз. Ён задумлівы, засяроджаны, з трывогай у вачах...

Голас жонкі Пялёстка (незласліва). Пялёстак, хадзі абедаць! Чаго гэта ты рассеўся пасярод двара? Гляньце на яго! Сядзіць, як пан! 

Пялёстак-дзед. Не перашкаджай мне, Мар’я. Навальніца, бачыш? Басанож усю вайну прахадзіў, дык ногі ныюць... 

Голас  жонкі Пялёстка. Ты ідзеш ці не, Пялёстак?

Пялёстак-дзед.  Пакуль не іду... Навальніцу слухаць буду...

Навальніца  ўсё бліжэй і бліжэй...  Хмары зацягнулі неба, яно раз-пораз разрываецца маланкамі, пярун, здаецца, сабраўся раскалоць зямлю напалам... Пялёстак-дзед па-ранейшаму сядзіць на табурэце, слухае навальніцу...

Навальніца паступова перарастае ў грымоты бою... Кулямётныя чэргі... свіст снарадаў...Чуецца шматгалосае “Ура-а-а!..”

1.

Ішоў апошні год вайны...

Пакой у шпіталі. Тут усяго тры ложкі, тумбачка. Мацюшонак і Шульгін сядзяць на ложку і граюць на адным гармоніку вальс “Дунайскія хвалі”: першы -- на галасах, другі -- на басах. Зарэцкі ў такт музыцы стараецца грукаць мыліцамі. А ўсе разам спяваюць... 

У палату заходзіць, спыніўшыся ля парога,Кканцавая.

Канцавая (не адразу, спярша паслухала музыку, затрымала позірк на Зарэцкім). Мужыкі! Закурыць ёсць?

Але “мужыкі” зрабілі выгляд, што тое не іх тычыцца, і працягваюць канцэрт. 

Канцавая. Усё зразумела: ім нельга перашкаджаць. Дэм-бель!.. (Выходзіць.)
Канцэрт спыняецца.

Мацюшонак (паправіў вусы). Гэта хтось заходзіў да нас, ці мне падалося?

Шульгін. Не, сябры, не можа быць такога, каб я ды не стварыў пасля вайны духавы аркестр! Збяру ўсіх арлоў у адзін кулак, і мы так урэжам, так дадзім!.. У Дзень Перамогі!.. Каб далёка пачулі!..

Зарэцкі. Снайпер Канцавая заходзіла. 

Мацюшонак. Ну, а мы?.. Мужыкі, называецца! Дзяўчына заходзіць, а мы -- нуль увагі... Няма закурыць, дык так і сказалі б: няма, прыгажуня! Хай ужо Шульгін... Стараваты, як сухі гарохавы стручок... Ён жа акрамя свайго баса нічога больш не бачыць і не чуе... А?

Шульгін. Не заўсёды крывы корч гарыць дрэнна. А мне, каб  прыняць баявы выгляд, каб выпраміцца, -- аркестр патрэбен!.. Аркестр!.. Духавы!.. Тут ты праўду кажаш, Мацюшонак, а так сапраўды -- стручок… Але аркестр абавязкова ствару! 

Мацюшонак. Пачакай ты са сваёй трубой, старшына!

Шульгін. Гэта не проста труба -- гэта бас. Ого гэта!..

Мацюшонак. Ці, хутчэй за ўсё, -- чамадан, дзе можна насіць усе твае рэчы, Шульгін. А зверху -- пілотку...  Каб бачылі, хто шпацыруе!.. 

Шульгін. Сёння, магчыма, і служыць мой бас чамаданам. Я ж, сябры мае, ужо бачу заўтра. Верыце, я ж на вайну пайшоў са сваім басам. Граў на ім, а той, штатны, так і праляжаў у футурале... Са сваім басам я і вяртаюся з вайны... У адным месцы варожая куля дзірку зрабіла... Але нічога, залудзілі, а бас з таго часу грае яшчэ лепш. Нібы помсціць стралку таму... 

Зарэцкі (Мацюшонку). Аднясі дзяўчыне курава. У мяне тут некалькі цыгарак ёсць. (Дастаў з рэчавага мяшка пачак, падаў Мацюшонку.). Ты ў нас  адзін лёгкі на пад’ём...  І, да таго ж, самы малады... Можа, і “дзякуй” заробіш? 

Шульгін. Хто ж думаў, хто гадаў, што захварэю астмай... Але без музыкі я ўжо больш не змагу... Шчыра кажу. А калі Шульгін крывіў душой? Не згадаеце. Няхай цяпер тыя, у каго лёгкія добрыя, дзьмуць у мой бас... Баса не шкада... І трэба ж было хваробе прычапіцца? 

Зарэцкі. Кожнаму -- сваё... Ёсць хваробы куды страшнейшая, чым ваша астма. Трымайцеся.

Шульгін. Каб жа я пісарам быў страявой часці...  Ці хоць поварам... Не, лепей -- загадчыкам сталовай! Няхай сабе і астма тады, зжыліся б неяк. А то --  на табе!.. Я ж, таварыш лейтэнант, і музыку пісаць магу... Для духавога аркестра!..

З’яўляецца Мацюшонак.

Мацюшонак. Ды ніколі не паверу! Нізашто! Каб я ды ляжаў у адной палаце з Шульбертам!.. (Вярнуў курава Зарэцкаму.) Не ўзяла. Я, кажа, не ў цябе прасіла!

Зарэцкі. Цікава. А якая розніца ёй, у каго браць курава?

Мацюшонак. Нейкая ж ёсць. Мо таму, што ў мяне адна рука  на павязцы... А? Тут яшчэ справа такая, брат лейтэнант: сэрца  -- не абрус, перед кожным не пасцелеш... Вось мяне і адпрэчыла. Сам нясі, лейтэнант.

Зарэцкі. Мне доўга ісці да яе трэба.

Шульгін. Гэта я табе, Мацюшонак... У працяг размовы... Пачуеш, дасць Бог, -- паверыш. Я наконт Шуберта. Такіх людзей пажадана б ведаць.

Мацюшонак. Пачакай ты! А сёння не можам? На гармоніку? Памагу!  Я ды ты? А? Як той раз? Давай урэжам  што-небудзь з твайго рэпертуару, з тваёй музыкі, старшына!

Шульгін.  Рана, рана, Коля. Сёння яшчэ не час... Зраблю аркестр, адрэпеціруем як след,  вось тады і паслухаем... Тады і ўрэжам... Да таго часу, глядзіш, і горад  будзе святкаваць свой дзень вызвалення ад немца... А яшчэ лепей -- у сам Дзень Перамогі...

Мацюшонак. А наш горад -- гэта які? Дзе ён?

Зарэцкі. У кожнага ў нас ён свой, горад.

Шульгін  (задуменна). Самы прыгожы, самы родны, самы знаёмы... Як ён там, мой горад?..

Паўза.

Мацюшонак. А ў мяне вёска. Адна вуліца. Ад фермы да дзеда Азара. І ўсіх спраў тых… А мне, ведаеце, і тут добра, на вайне!..

Зарэцкі. Думай, што кажаш...

Мацюшонак. Кажу тое, што чуў: падабаецца мне тут.

Шульгін. Хлопцы, нельга нам без музыкі, нельга... А наконт вайны, дык гэта ён, Мацюшонак, пажартаваў. 

Мацюшонак (агрэсіўна). Чаго скрывіліся? Зморшчыліся нешта, быццам я няпраўду сказаў. Праўду!

Зарэцкі. Дзівак! Хіба ж можна так? Услых? Ды і ад мяне мог атрымаць мыліцай. За такія словы я не ведаю, што магу зрабіць. Яму, гляньце, на вайне падабаецца. Галава ў цябе на плячах навошта? 

Мацюшонак. Гэх... Жыццё ж да вайны ў мяне было -- хоць у пятлю лезь. Пашкадаваў суседчыных дзяцей: калаціла яна іх моцна, матка... Пачаў заступацца, а там і не заўважыў, як Нінка жаніла мяне на сабе. На адзінаццаць гадоў, здаецца, старэйшая за мяне была. Спярша ўсё было добра... А потым і на мяне пачала руку падымаць. Не, вы бачылі такое? Дыягназ адзін: не падлягае перавыхаванню. 

Зарэцкі. Не сказаў бы, каб ты, Мацюшонак, быў пакладзісты і з мяккім сэрцам...

Шульгін. І я кажу: жывая ртуць!
Мацюшонак. Лёгка казаць... Раней мы кошыкі плялі, а таксама вялікія кашалі з бяросты. Затым загадалі сеяць пшаніцу, а потым -- вырошчваць памідоры... На Поўначы, чуеце? Словам, як у армію забралі, толькі тут дасыта есці пачаў, абмундзіраванне выдалі... 

Шульгін. На вайне ж і забіць могуць.

Мацюшонак. Могуць. Лёс... Ад яго не ўцячэш. У нас вунь сусед агурком падавіўся:  не ў тое горла нібыта трапіў. За сталом сядзеў, абедаў. Бывае і так. 

Зарэцкі. Рабі, Мацюшонак, што хочаш. Я цябе не асуджаю. Ніколькі. Толькі адно скажу: дзівак ты. Успыхваеш, як запалка.

Мацюшонак (узяў гармонік, рыпае, наколькі дазваляе яму рана, і  спявае): 

Гарманіста палюбіць

Мілая збіраецца.

Мажа губы, пудрыць шчокі,

Толькі не ўмываецца.

Мае боты, брат, таго --

Прапускаюць аш-два-о.

Згарнуў мяхі. Звяртаецца да Шульгіна. 

Пра што думаем, старшына?

Шульгін. Тут ужо блізка... Рукой, здавалася б, падаць. А -- не атрымалася!..

Мацюшонак.  Што, што  блізка? Не гавары загадкамі.

Шульгін. Радзіма Шапэна...

Мацюшонак. Каму што! Лейтэнант, ці музыкант наш Шульгін дужа разумны, ці я -- поўны дурань? Навядзі парадак!

Зарэцкі. У шпіталі я такі ж камандзір, як і ты, Мацюшонак.

Шульгін. Так не пашанцавала! І трэба ж, га? Спісалі начыста. Думаў жа даехаць... Лопнула, як кола ў нашай палутарцы, мая мара.

Мацюшонак. Дык што, там у цябе сябрук жыве... Як яго?

Шульгін. Ён многіх людзей сябар і таварыш... Фрыдэрык Шапэн.

Мацюшонак. А, музыкант, значыць? Кампазітар! Ну-ну!..

Шульгін. Тут ужо засталося -- рукой падаць, здавалася б. Ат, не! Дамоў, Шульгін. Ты сваё адыграў, ты сваё адтэпаў.

Мацюшонак. Не скажы! Паляжа нашых ого-го яшчэ колькі, пакуль будзем прадзірацца наперад. “Рукой падаць...” Не разумею я такіх людзей. Ну не разумею, і ўсё!  Дзівакі! Ну, і навошта табе той Шапэн здаўся? 

Шульгін. Кожны, і той, хто пабывае ля дома Шапэна, прывозіць да яго дрэва са сваёй краіны. З усіх куткоў свету растуць там дрэвы.

Мацюшонак. Таму цябе і не пусцілі далей Кёнігсберга, што паленаваўся дрэва выкапаць. Саджанец.

Шульгін. Можна і насенне пасадзіць. (Патрос кісетам.) Вось у кісеце яно і ёсць, насенне. Бярозы. Нашай, беларускай. Шульгін з пустымі рукамі ў госці не ходзіць.

Шульгін. А вось аркестр я абавязкова ствару. Вы яшчэ пачуеце мяне, лейтэнант!

Зарэцкі. Аркестр -- гэта добра, Якаў Барысавіч. Але ж дзе Мацюшонак?

Шульгін. Будзем чакаць.

Зарэцкі. Абавязкова. Перад дарогай і пасядзець не пашкодзіла б? Каб яна, дарога, потым  лёгкай была. Разам пасядзець, утрох трэба.

Шульгін. Ну а як жа!..

Зарэцкі. Добра, Мікола. Адрасамі мы абмяняліся... Калі жывыя будзем, пасля вайны спішамся...

Мацюшонак. Абавязкова, мужыкі.

Зарэцкі. У нас цяпер у кожнага свая дарога.

Мацюшонак. Я -- у часць. А, можа, і раней пабачымся? Калі сапраўды жывыя будзем...

Зарэцкі. Я зноў буду прасіцца на фронт.

Мацюшонак. Прасіся, лейтэнант, да нас -- у разведузвод. Разам будзем у разведку хадзіць, “языкоў” браць. Нумар часці я вам запісаў, побач з хатнім адрасам. А, лейтэнант?

Зарэцкі. Там відаць будзе. Спярша трэба на ногі стаць.

Зарэцк,і Шульгін, Мацюшонак  па чарзе падаюць адзін аднаму рукі.

Мацюшонак.  Да сустрэчы.  Якаў Барысавіч, наступным разам без трубы не прыходзь!

Шульгін. Я ўлічу гэта, Мацюшонак. Мы яшчэ сыграем!

Мацюшонак. Абавязкова, старшына!.. 

Зацямненне.

Гарадская вуліца. Зарэцкі ідзе на мыліцах, за спінай -- рэчмяшок. Спыняецца.

Голас  Канцавой. Закурыць ёсць, лейтэнант?

Зарэцкі. А, гэта вы...

Канцавая (з’яўляецца). Гэта я. Вы не памылілся.

Зарэцкі. Ёсць закурыць. (Дастае з рэчмяшка той жа пачак, падае Канцавой.)

Канцавая. Дзесьці я ўжо бачыла гэты пачак…

Зарэцкі. Іншага, даруйце, няма.

Канцавая. Не, што вы, што вы. Усё добра. Нават лепш і не прыдумаеш. Падарунак лёсу. У-гу. Я, між іншым, даўно за вамі сачу...  

Зарэцкі. Вінаваты...

Канцавая. У чым жа вінаваты вы, лейтэнант?

Зарэцкі. Што трапіў пад абстрэл такой прыгожай дзяўчыны. Што не маскіраваўся.

Канцавая. Можна на “ты”?

Зарэцкі. Так сапраўды будзе лепш. 

Канцавая. Ну, і куды ж ты цяпер?

Зарэцкі. Самы час сказаць: “Бывай, вайна!”

Канцавая. Дык і скажы.

Зарэцкі. Не магу. Гэта будзе няпраўда.

Канцавая. Чаму ж? Для цябе вайна скончылася. Добры дзень, мір!

Зарэцкі. А што, калі мы  сядзем дзе?  

Канцавая. Нічога, нічога, мы яшчэ не толькі пасядзім, але  і патанцуем. Я ўпэўнена. Даю слова. А цяпер ідзі за мной, лейтэнант.

Зарэцкі. Можа, спярша пазнаёмімся?

Канцавая. Там і пазнаёмімся...

Зарэцкі. Ага. Зразумеў. Там дык там. Я Іван... Іван... Між іншым... З Беларусі... А ты Канцавая, снайпер з разведкі, з суседняга палка. Хто ж, ага, Канцавую не ведае?.. (Канцавая спынілася, спадылба строга паглядзела на яго.) Не-не, толькі з лепшага боку!.. Бягу, бягу! Толькі не так хутка!..

Знікаюць.

Закуток у кватэры. Уваходзяць Зарэцкі і Канцавая.

Канцавая. Вось тут ты і будзеш жыць. Да поўнага выздараўлення.

Зарэцкі (сядае). А мне, прызнацца, пакуль няма асабліва куды і спяшацца: хата згарэла, мама памерла, а бацька мой на заводзе загінуў перад самай вайной...

Канцавая. А пра хату, што згарэла, адкуль ведаеш?

Зарэцкі. Пялёстак напісаў.

Канцавая. Сваяк?

Зарэцкі. Ды не, не сваяк, але чалавек добры. Яму, гэтаму чалавеку, зусім мала гадоў: можа, трынаццаць, можа, на год больш... На адной вуліцы жылі... Неяк яго пакрыўдзілі хлапчукі, а я міма праходзіў, заступіўся... З таго часу і сябруем.

Канцавая. А Пялёстак -- гэта імя ці прозвішча?

Зарэцкі. Мянушка. Так Лёнік ён, Лёнька. Але ўсё завуць Пялёсткам, ды ён і сам у пісьме піша: “Чакаю новага пісьма, дзядзька Іван. Твой сябра Пялёстак”. Адкуль, цікава, мянушка ўзялася?

Канцавая. Сапраўды, цікава.

Зарэцкі. Гэта беларускае слова. Па-руску будзе “лепесток”.

Канцавая. Прыгожае слова.

Зарэцкі. І мне падабаецца. Патапталі неяк на школьнай клумбе кветкі, а Лёнік малы быў, стала шкада яму кветак. Ён падбірае іх і плача: “Пялёстачкі... Пялёстачкі мае даражэнькія... Пялёстачкі...”  Так і пайшло...

Канцавая. Добры ў цябе сябра, Іван. Таму ты і спадабаўся мне, душу перавярнуў. Недарэмна ж кажуць: скажы, хто твой сябра, і я скажу, хто ты. Не крыўдуеш, што я такая нахабная?

Зарэцкі. Не заўважыў...

Канцавая. Шчыра?

Зарэцкі. Шчыра. Як на споведзі.

Канцавая. Добра, у нас, спадзяюся, будзе яшчэ час пагаварыць. Калі ты не збяжыш куды-небудзь...

Зарэцкі. Выдумаеш таксама!

Канцавая.  Мне спяшацца трэба. А раптам трывога? Чакаецца загад на наступленне... Не трэба забываць, што вайна ўсё яшчэ ідзе. А то далей пойдзе наша часць, а я адстану. Што тады?  Скажуць, Канцавая загуляла... (Паўза.) А я, між іншым, яшчэ і не цалавалася... Калі па-сапраўднаму...

Зарэцкі. Ды ну!

Канцавая. Не так усё павінна быць! Зусім не так!.. Не ведаю і сама, чаму я толькі з табой такая смелася, баявая... У мяне ўсё не так -- усё навыварат!

Зарэцкі. Я буду чакаць цябе, Мар’я.

Канцавая (здзіўлена). Мар’я? А гэта хто такая?

Зарэцкі (збянтэжана). Прабач! Галя. Ну канешне -- Галя!.. Я буду чакаць цябе, Га-ля!..

Канцавая. А ўсё ж?

Зарэцкі. Не важна -- хто...  Дзяўчына...

Канцавая. Прыгожая?

Зарэцкі. Вельмі...

Канцавая. Тады, можа, мне пайсці?

Зарэцкі. Не-не! Ні ў якім разе!

Канцавая. Хаця што тут дзіўнага? І ў мяне дзесьці жыве таксама першае каханне... 

Зарэцкі. Вось-вось... Менавіта так... Але пра вяселле размовы не было. Верыш?

Канцавая. А што мне застаецца рабіць? Значыць, мы з табой, Іван, пакуль другія... Нумары другія... А першыя нашы недзе там, далёка адсюль. (Пасля паўзы.) Аднак сваё першае каханне, Іван, я растаптала, расцёрла, нібы недакурак -- ботам... Даўно... 

Паўза.

Зарэцкі (ходзіць па пакоі на мыліцах).  Не прывыкну ніяк да сваіх гэтых драўляных ног.

Канцавая. Прывыкнеш.

Зарэцкі. Хутчэй бы.

Канцавая. А што  будзе, калі я і сапраўды адстану ад палка? 

Зарэцкі. За гэта па галаве не пагладзяць. Дакладна ведаю.

Канцавая. Уладкоўвайся. Не маленькі. Ложак знойдзецца. І спі.

Зарэцкі. А куды, дарэчы, ты мяне прывяла?

Канцавая. Гэта кватэра цёткі Надзі, яна мая добрая знаёмая... Будзь, як дома. Я з ёй пагавару, яна дапаможа цябе паставіць на ногі.

Зарэцкі. А колькі ж ёй гадкоў, той цётцы Надзі?

Канцавая. Убачыш. А я пабегла. Калі ўсё будзе добра, вечарам сустрэнемся. Запомні, Іван: хлопцаў вакол многа, але маё сэрца ёкнула, калі ўбачыла цябе... 

Зарэцкі. Галя, а спытаць можна? (Не адразу.) Калі ты апошні раз апранала спадніцу?

Канцавая. Не памятаю... А навошта табе?

Зарэцкі. А  спірт часта  п’еш?

Канцавая. Не спрабавала нават... Што, не верыш? 

Зарэцкі. Веру.

Канцавая. А чаму цябе ўсё гэта цікавіць? 

Зарэцкі (набліжаючыся да Канцавой). Ты самая прыгожая дзяўчына, якую я калі-небудзь сустракаў. Дык і заставайся ёй. 

Канцавая. Адыдзі!.. Прэч! Каму сказала?..

Зарэцкі. Не, не адыду, не выпушчу цябе... Ты для мяне цяпер на ўсё жыццё... Калі сама выбрала... Гэта цаніць варта... І я цаню... Ніколі я цябе не кіну, Галя!.. 

Зацямненне.

5.

Гарадская ўскраіна. На месцы хаты засталася адна печ. Каля яе сядзіць Бабулька. Падыходзіць Пялёстак.

Пялёстак. Вам нічога няма.

Бабулька. А хто ж мне напіша, Пялёстак?

Пялёстак. А чаго ж тады сядзіце тут? 

Бабулька. Каля печы грэюся.

Пялёстак. Зразумела. А я думаў, вам што трэба...

Бабулька. Трэба маладым. Вам. А нам… Што Бог пашле, тое і добра!... Не цяжкая торба?

Пялёстак. Не, мала пошты.

Бабулька. А матка сама чаму ж не носіць пошту? Баіцца, відаць, гэтай  торбы, ці як яна называецца?

Пялёстак. Ды не: яна плача, калі пахавальныя прыносіць. А я -- не. Таму і нашу... Ну, дык я пайшоў. Сёння пахавальных няма. Сёння добры дзень.

Бабулька. Дык усіх, відаць, каго можна было, пазабівалі? Таму і няма. Госпадзі!.. (Перахрысцілася.)

Пялёстак. Дзядзька Іван Зарэцкі мне пісьмо прыслаў. А так -- нікому.

Бабулька. І дзе ж ён цяпер, Іван, ваюе?

Пялёстак. На фронце.

Бабулька. А-а, там, значыць, дзе і ўсе.

Пялёстак. Ага.

Прыбягае, нечым усхваляваная,  Мар’я.

Вам нічога няма.

Мар’я. Хавайся, Пялёстак! Бо жанчыны цябе паб’юць, далібог! Што ж ты нарабіў, хлапчо? А маці куды цяпер вочы дзець? Яна ж за сумку адказвае? Так маці падвесці!.. Так падвесці!.. 

Пялёстак шморгае носам, зацята маўчыць.

Бабулька. Кажаш, Мар’я, правініўся ён?

Мар’я. А то ж не хіба! Сам пісьмы піша,  нібыта з фронту ад мужыкоў, а тых мужыкоў даўно ўжывых няма! Пакуль у адным з пісьмаў, да Варкі, здаецца, не падпісаўся сваёй мянушкай: “Цалую, абдымаю... Твой Пялёстак”. Жанчыны адразу зверылі почырк -- сапраўды: адзін і той жа!.. “Я паранены ў правую руку, таму сам не магу напісаць табе, каханая мая, папрасіў вось суседа па палаце... У яго зуб баліць...” І ўсе ў яго былі паранены ў правую руку. А ў пісараў балеў зуб. Ну, і што ж цяпер ты скажаш?

Пялёстак. Баяўся...

Мар’я. Каго? Узяўся за матку разносіць пошту -- разнось. Дык не!.. Пайшлі да тваёй маткі і Варка, і Нінка, і Каця. Усе ўтрох! 

Пялёстак ( заплакаў і панёсся ад печы). Не чапайце маю мамку-у-у!

Паўза.

Бабулька. Навошта ты так хлопца растрывожыла, Мар’я?

Мар’я. Я і сама не ведаю, цётка... 

Бабулька. Зусім жа дзіця. А, бач, разумны... Не хоча, каб людзям балела... Трэба ж!..  Хто б падумаў, а!..

Мар’я бяжыць услед за Пялёсткам.

6.

Кабінет старшыні гарсавета. Ягораў ходзіць, думаючы аб нечым сур’ёзным. Стук у дзверы.

Ягораў. Калі ласка! Адчынена!

Заходзіць Шульгін.

Шульгін. Добры дзень.

Ягораў. Добры. А ён сёння і сапраўды добры, дзень. Сонца якое-е, а! Люба-дорага!..

Шульгін. У вас гарадскі аркестр ёсць?

Ягораў. Аркестр? Гарадскі?

Шульгін. Так.

Ягораў (агрэсіўна). Які тут аркестр, шаноўны?! Тут не да музыкі! Галава кругам ідзе! Людзям есці няма чаго! Гарадская каналізацыя разбурана! Фабрыка не працуе! А вы пра нейкі аркестр...

Шульгін. Тады я пайду?

Ягораў (крыху астыў). Дык пра што вы там казалі?

Шульгін. У вас гарадскі аркестр ёсць?

Ягораў (няпэўна). Ёсць, здаецца... Штосьці павінна быць... А навошта ён вам, аркестр?

Шульгін. Я прапаноўваю на гадавіну вызвалення горада сыграць мой марш. Яго можна будзе выконваць і на Дзень Перамогі. Пакуль, магчыма, лепшы не напішуць.

Ягораў. Прабачце, а вы хто такі  будзеце?

Шульгін. Шульгін  я... Якаў Барысавіч. Служыў у вайсковай часці, якая стаяла ў вашым горадзе... У аркестры. Бас. Камісавалі. Астма ў мяне. Хачу застацца жыць у вас, каб сыграць марш... Адзінокі я. Маю жонку немцы закатавалі, дзяцей Бог не даў... Вы мяне слухаеце?

Ягораў. Так, так. У вас, значыць, ёсць марш?

Шульгін (летуценнна). Уявіце святочную плошчу... І гучыць марш!.. (Мармыча нейкую мелодыю і дырыжыруе  перад самым носам  Ягорава.)

Ягораў (ухіляецца ад апантанага Шульгіна). Добра, добра, уяўляю.

Шульгін. Ну, і гэтак далей. У такім жа тэмпе і рытме. Толькі, шкада, не чуваць маёй трубы... Пакуль не чуваць... Пакуль...

 Ягораў. Зараз мы, шаноўны Якаў Барысавіч, усё зладзім. (Скіроўваецца да дзвярэй, але раптоўна спыняецца.) Дарэчы, а дзе ж вы спыніліся ў нас?

Шульгін. Зняў пакойчык.

Ягораў. Зразумела.

У кабінет уваходзіць Піваварава.

Піваварава. Сяргей Паўлавіч, дазвольце?

Ягораў. Арына Сцяпанаўна! Літаральна вось зараз пра вас падумаў! Пазнаёмцеся: гэта Якаў Барысавіч, ён музыкант, напісаў марш да гадавіны  вызвалення нашага горада... 

Шульгін пакланіўся.

Асобным пунктам у плане падрыхтоўкі да юбілею пазначце: марш... Як ваша, прабачце, прозвішча, Якаў Барысавіч?

Шульгін. Шульгін.

Ягораў. Так і запішыце: марш Шульгіна.

Піваварава. Зразумела. Але  хто ж будзе выконваць той марш?

Ягораў. Як -- хто? Хіба ў нас нідзе не засталося аркестраў?

Піваварава. Ёсць аркестры, я згодная. У кінатэатры, на фабрыцы...

Ягораў. Ну вось!..

Шульгін. Я там быў. На тых інструментах, што на фабрыцы і ў кінатэатры, мой марш не прагучыць. Патрэбен духавы аркестр. Таму і прыйшоў да вас, каб дапамаглі. Бас у мяне ёсць...

Ягораў. Барабан... Што яшчэ трэба, Якаў Барысавіч?

Шульгін (паклаў на стол паперку). Я тут усё напісаў. Але, скажу вам, мне здаецца, калі гучыць духавы аркестр, то яго і дрэвы слухаюць, і птушкі... Усе слухаюць… 

Ягораў. Згода: стварайце аркестр, Шульгін. Рабіце.

7.

Закуток у кватэры. Зарэцкі  скача па пакоі ўжо без мыліц.

Канцавая (стаіць ля парога, моўчкі назірае за ім, а потым пляскае ў ладкі). Расцеш проста на вачах! Малайчына!

Зарэцкі. Мыліцы можна назад у шпіталь адносіць.

Канцавая. Правядзеш мяне -- і аднось.

Зарэцкі. Што, на Захад?

Канцавая. Прыйшоў загад: быць у поўнай баявой гатоўнасці. Такія вось справы, каханы. (Прытулілася да Зарэцкага.) Калі можаш, правядзі...

Зарэцкі. Абавязкова. Зараз я... Ці, можа, паспрабаваць без мыліц?

Канцавая. Ці не зарана? 

Зарэцкі. А я вось вазьму ды і пайду роўна! Няхай баліць... Сцісну зубы... І пайду роўна! Змагу, Галя! Няхай бачаць, што я ўжо не той пакалечаны Іван, а зусім іншы чалавек. Глядзі! (Праходзіць роўна, нібыта яму не баліць.)

Канцавая (кінулася да Зарэцкага, абняла яго). Ведаў бы ты, як не хочацца мне пакідаць тут цябе аднаго! Ведаў бы, Ваня!.. Ты будзеш чакаць мяне? Скажы мне, каханы!..

Зарэцкі. Я ж сказаў табе ўжо... 

Канцавая. Скажы яшчэ раз, любы...

Зарэцкі. Тут, магчыма, і не...

Канцавая. А дзе ж?

Зарэцкі. Пакуль і сам не ведаю. Але буду чакаць цябе і толькі цябе.

Канцавая. Што ж, калі ідзеш -- ​пайшлі...

Зарэцкі. Я буду таксама прасіцца на фронт...

Канцавая. Што, без цябе там не справяцца? Вайна заканчваецца хутка.

Зарэцкі. Справяцца, Галя. Але ж тры гады я жыў разам з усімі ў акопах, мёрз на марозе, мок пад халодным дажджом, глядзеў, як у нас кажуць, смерці ў твар... Кожную справу, распачатую некалі, трэба старацца давесці да канца. 

Канцавая. А не згубімся мы на вайне, Ваня?

Зарэцкі. Не для таго мы сустрэліся з табой, каб згубіцца!.. (Абняў Канцавую,  потым горача цалуюцца, выходзяць.)

8.

Кабінет ваенкама.

Зарэцкі стаіць перад маёрам-ваенкамам.

Зарэцкі. На фронт прашуся. (Паклаў заяву на стол.)

Ваенком.  Што вы мне тлуміце галаву, малады чалавек? На фронт я вас не маю права пасылаць! Колькі можна прыходзіць да мяне? 

Зарэцкі. Помсціць трэба. Помсціць, маёр!

Ваенком.  Помсціць будуць іншыя.

Зарэцкі. За мяне ніхто не адпомсціць. Як вы не можаце зразумець?

Ваенком.  Навошта ты лезеш у пекла, хлопец? Будзеш блытацца толькі там пад нагамі... Знайдзі сабе справу па душы ў мірнай працы.

Зарэцкі. А што я ўмею? Што? Мяне ж вайна не навучыла працаваць на такарным станку, класці цэглу, вучыць дзяцей у школе!.. Не навучыла! Як вы не можаце гэтага зразумець?  Я ж пасля школы -- адразу на фронт...

Ваенком.  Дык што вы мне параіце? Пайсці супраць медкамісіі, якая вас камісавала, палічыла непрыдатным? 

Зарэцкі.  Але ж я ўжо магу хадзіць! Хочацаце, урэжу Гапака? Бачу, не хочаце... І-эх!.. (Танчыць.)

Ваенком.  Досыць. Хопіць. Спыніцеся!

Зарэцкі (не спыняючыся). Дык адпраўляеце на фронт ці не? 

Ваенком.  Не-е! 

Зарэцкі. Я ўсё роўна заўтра  зноў прыйду да вас. І буду хадзіць да таго часу, пакуль мяне не адправіце на фронт.

Ваенком моўчкі, але рашуча падпісаў заяву Зарэцкага і працягнуў яму.

Ваенком. Трымайце! Як з сынам хацеў пагаварыць з вамі, лейтэнант... Ваша справа. Не маленькі. Шчасліва.

9.

Ноч.  Неба поўніцца бліскавіцамі, грымотамі. 

Выразна бачны сілуэт байца ў плашч-накідцы і з аўтаматам. Сілуэт знікае.

Чуваць гул палутаркі. Рыпенне тармазоў. 

Голас Зарэцкага. Дзякуй, салдацік!

Голас  салдаціка. Будзем жыць -- не прападзём!.. Шчасліва, лейтэнант!..

Бразгат дзверцаў. З цемры з’яўляецца Зарэцкі.

Голас  байца.  Пароль!

Зарэцкі. Які табе пароль?! Скажы лепш, куды я трапіў?

Голас  байца  (мякка, добразычліва).  Паўтарыце яшчэ раз...

Зарэцкі. Што табе паўтарыць?

Голас  байца.  Можаце Пушкіна прачытаць... Лейтэнант Зарэцкі?

Зарэцкі. Мацюшонак! 

Мацюшонак. Я! Я, таварыш лейтэнант!..

Абдымаюцца.

Вось сустрэча! Каб хто сказаў, што так атрымаецца, -- не паверыў бы.

Зарэцкі. Я таксама. Мы  не гучна размаўляем? А то немцаў напалохаем, чаго добрага.

Мацюшонак. Ды не хвалюйцеся: яны далёка.

Зарэцкі. А што ты тут робіш? 

Мацюшонак. А нікому не скажаце, таварыш лейтэнант?

Зарэцкі. Абяцаю, нікому.

 Мацюшонак. А нічога не раблю. Прыдумаў для сябе варту. І вартую самога сябе. Надакучыла ў чатырох сценах сядзець, трэба ж і свежым паветрам падыхаць! Так што пароль маглі б назваць любы.

Зарэцкі. Ты, Мікола, у сваім рэпертуары.

 Мацюшонак. Ага! Пабачыў шмат я дзівосаў на гэтай вайне, а каб зноў сустрэцца, -- ніколі б не паверыў, што такое  можа быць. Хаця і спадзяваўся, не магу сказаць, каб не. Часта ўспамінаў і вас,  і старшыну Шульгіна.

Зарэцкі. Ты мне нумар часці пакінуў, гэта і спрацавала... Яшчэ і тое дапамагло, што ваша часць надоўга  затрымалася тут, а я, як бачыш, хутчэй, чым трэба, на ногі стаў... Хочаш, прабягу?

Мацюшонак. Ды што вы, таварыш лейтэнант! Не трэба. Яшчэ набегаемся... (З усмешкай.) Чуў, чуў пра тыя лекі, што вас у строй вярнулі!.. Снайпер Канцавая трапіла проста ў ваша сэрца! У самы яблычак! Так?

Зарэцкі. Адкуль ведаеш?

Мацюшонак. Шульгіна бачыў незадоўга да наступлення...

Зарэцкі. Тады зразумела. Трапілі неяк яму на вочы. Было. Гарадок невялікі, сам жа бачыў, -- не схаваешся.

Мацюшонак. А як жа тая дзяўчына, Мар’я, здаецца, пра якую вы з такім замілаваннем нам расказвалі ў шпіталі? 

Зарэцкі. Нічога не магу з сабой зрабіць! Няхай даруе мне Мар’я, але, сустрэўшы Галю, я забыў, што яна ёсць... Зусім. Адчуваю, што закахаўся... Вось цяпер толькі адчуваю... А тое, што было з Мар’яй, відаць, -- нешта зусім іншае, толькі не каханне... Даруй, Мар’я!..

Мацюшонак. Ды яна не пачуе…

Зарэцкі.  І пры сустрэчы я ёй абавязкова скажу: даруй!.. Але, добра. Як вы тут, на перадавой?

Мацюшонак. Учора камандзір узвода загінуў... Добры быў чалавек... Значыць, вас на яго месца, таварыш лейтэнант? А пра Шульгіна, часам, нічога не чулі?

Зарэцкі. Ён застаўся ў тым жа гарадку... Сказаў, пакуль не зраблю духавы аркестр і не сыграю  на плошчы -- ​ні кроку адтуль... А я на гармоніку рыпаць навучыўся зусім выпадкова... Проста трапіў ён мне ў рукі. І пайшло-паехала! У суседа быў гармонік --  адзін на некалькі вёсак. А потым, калі на вайну ішоў, ён мне яго не пашкадаваў аддаць... З ім, з гармонікам, кажа сусед, лягчэй ворага біць... 

Зарэцкі. Што ж, паказвай, дзе тут што і як. Я сапраўды прыбыў на пасаду камандзіра ўзвода разведкі. 

Злёгку абняліся. Знікаюць.

10.

 З’яўляецца нечым усхваляваны Шульгін.

Шульгін. Бас! Хто бачыў мой бас? Божа мой! Я ж так бярог яго!.. Пылінкі здуваў!.. Які ж гэта аркестр будзе без баса?..  Хто ж пашкадуе беднага Шульгіна?.. Хто?.. Ой-ой-ой! (Знікае.)

Канец першай дзеі.

ДЗЕЯ  ДРУГАЯ

11.

Узлесак. На ім з’яўляюцца Зарэцкі і  сяржант Мартын.

Мартын (насцярожана). Ціха!.. Нічога не чулі, таварыш лейтэнант?

Голас  Немца. Дойчэ камрадэн!..

Зарэцкі. Стой тут, сяржант.

Мартын. Ёсць!

Зарэцкі. Пагляджу, што там... (Знікае і неўзабаве выцягвае з хмызоў параненага немца і ягоны карабін.) Дапамагай. У яго, няйначай, пачалася ўжо гангрэна.

Мартын (дапамагае Зарэцкаму цягнуць немца). Што ж нам з ім цяпер рабіць?

Зарэцкі. Ды я і сам першы раз за ўсю вайну такога “языка” дастаў. Ва ўмоўленым месцы  сустрэнемся са сваімі, панясём на насілках. Астатнія два “языкі” -- у надзейных руках Мацюшонка.

Мартын. Да памажыце мне яго як-небудзь на холку ўскінуць. (Узваліў з дапамогай Зарэцкага немца на спіну.) Калі яшчэ сяржант Мартын думаў, што будзе варожы элемент транспартаваць замест грузавіка!.. Карабін, карабін не забудзьце. Пасля вайны я буду з ім у Карпатах на паляванне захадзіць, на дзікіх бараноў... Ну, паехалі... Расступіцеся, дрэвы!..

Знікаюць. 

12.

У вясковай хаце. На табурэце сядзіць Зарэцкі. З’яўляецца Мартын.

Мартын. Закапалі. Гэта ж трэба мёртвага столькі на сваёй спіне перці?! Гаспадыня дала трохі бульбы, дык фрыцы ўзрадаваліся, нібы дзеці, і давай рабіць вячэру. А потым палеглі ў хляве і спяць. Варта праверыла. Яшчэ карміць іх, злыдняў! Не, цяпер я буду разумнейшы...

Зарэцкі. Цікава, якім жа чынам?

Мартын. Каб я яшчэ калі палонных браў -- нізашто!.. Хай іх іншыя бяруць у палон. У мяне, таварыш лейтэнант, душа кіпіць крыўдай, а я ім павінен яшчэ бульбу здабываць?! Ніколі  бульба для мяне такім цяжкім грузам не была, як  гэтым разам. Нёс і ледзь не плакаў. Каму, каму нясу? Яны вунь і цяпер прахалоджваюцца, а нашы хлопцы іх ахоўваюць! Справядліва? 

Зарэцкі. Ідзі лепш адпачні, сяржант. 

Мартын моўчкі выходзіць. І амаль адразу ж вяртаецца, прывёўшы параненага Мацюшонка. Той  амаль непрытомны.

Мартын. Колю  параніла... Мацюшонка... Таварыш лейтэнант...

Зарэцкі. Хто?.. Дзе паранілі? У нас жа ціха... Не страляюць у нас...

Мартын. Каб жа знаць, дзе! Перад домам ляжаў... Думаў, чужы хто... Гляджу -- Мацюшонак... 

Кладуць Мацюшонка на падлогу.

Зарэцкі. Санітарку хутчэй!

Мартын. Я... пабег! (Знікае.)

Зарэцкі. Мігам, сяржант! Мігам! (Схіліўся над Мацюшонкам, ляпае па шчоках, злёгку тармосіць.) Коля! Коля! Мацюшонак! Гэта я, лейтэнант Зарэцкі! Ты чуеш мяне?! Не памірай! Не трэба! Цябе ж дзеці чакаюць!.. Шмат дзяцей у цябе, Мацюшонак!..

Схіліўся над Мацюшонкам і Палонны, мацае пульс.

Мацюшонак (нібыта трызніць). Пасылку... яны... маю... відаць... ужо  атрымалі...  Радуюцца... 

Зарэцкі. Атрымалі, Коля, атрымалі! Жыві дзеля іх, дзяцей... Ты мяне чуеш? Чуеш? Зараз, пачакай трошкі... Сястрычка прыбяжыць... Не памірай...

Мацюшонак. Алёнцы я сукенку паслаў і грабеньчык... Ваську -- порткі.. Велікаватыя… Падверне -- і будзе насіць... Пецьку -- кашулю... Зінулі... Зінулі... 

Зарэцкі. А Зінулі што паслаў, Мацюшонак? Коля, ты чуеш мяне? Што Зінулі  ты паслаў?! Што?!  Коля-я-я!!!..

Прыбягае Мартын.

Мартын. Ідзе, ідзе сястрычка!..

Зарэцкі (зняў фуражку). Гады вы! Гады! Ды я вас усіх ненавіджу! Ды я вас усіх!.. Такога чалавека забіць?!.

Мартын. Таварыш лейтэнант... Таварыш лейтэнант... Можа, то была шалёная куля?..

Зарэцкі выцірае з твару скупыя мужчынскія слёзы...

15.

Кабінет старшыні гарсавета. Уваходзіць Шульгін.

Ягораў. Ну, як нашы справы, шаноўны Якаў Барысавіч? 

Шульгін (не адразу). Не буду я граць свой марш.

Ягораў. Чаму гэта не будзеце? Як гэта?

Шульгін. Так атрымалася...

Ягораў. Для чаго тады агарод увесь гэты гарадзілі? Аркестр жа сабраў?

Шульгін. Сабраў. Са свету, як кажуць, па нітцы.

Ягораў. Што ж тады за справы?

Шульгін. Няма ў мяне марша...

Ягораў. Няма?!.. Марша?!.. Зусім няма?!..

Шульгін.  Так. Няма.

Ягораў. Вы мяне здзіўляеце, аднак! Гром сярод яснага неба! Гром! А мы ж яго ў план уключылі, а план зацвердзілі на абласным узроўні. Што ж цяпер рабіць будзем, а, Якаў Барысавіч? Грошы, між іншым, знайшлі на аркестр. Чаму маўчыце? 

Шульгін. Я прыдумаў усё. Даруйце.

Ягораў.  Прыдумаў?

Шульгін. Прыдумаў.

Ягораў. Для чаго? З якой мэтай?

Шульгін. Каб быў у горадзе духавы аркестр. З гэтай мэтай… Гораду без духавога аркестра нельга. Без духавога аркестра ён напалову мёртвы.

Ягораў. Нічога не зразумею. Вы ж не малое дзіця, каб так рабіць.

Шульгін. Каб я паступіў інакш, не было б аркестра.

 Ягораў. Несур’ёзна, несур’ёзна, Якаў Барысавіч, усё гэта. Што ж цяпер будзе?!. Нават уявіць сабе не магу...

Шульгін. Лепш за Чайкоўскага, Рахманінава я не напішу. Сыграем марш, вы за гэта не хвалюйцеся. Маршаў шмат ёсць добрых. Ужо рэпіціруем...

Ягораў (перабівае). Ды я не хвалююся. Але ж усе чакаюць ваш марш, Якаў Барысавіч! Усе чакаюць марш Шульгіна! І наша газета паспяшалася напісаць... Ваш партрэт змясцілі... Арол! А гэты “арол” не той птушкай аказаўся…

Шульгін. Я папрашу ў людзей прабачэння. Калі трэба будзе. Спадзяюся, яны мяне зразумеюць. Ніколі не было ў мяне марша... Мне проста вельмі хацелася, каб у вас  быў духавы аркестр... Зразумейце мяне, старога музыканта... 

Ягораў. У галаве не ўкладваецца! Дарослы і быццам сур’ёзны вы чалавек! Ну, і што рабіць будзем?

 Шульгін. Я, даруйце, на рэпетыцыю, Сяргей Паўлавіч, спяшаюся. А то разбягуцца хлопцы. А марш рэпеціруем! Самы лепш марш, які знайшлі! І бас вярнулі мне. У тую выціснутую шыбку падкінулі. Бас гучыць толькі разам з аркестрам. Ён адзін у полі не воін... Гэта я зайшоў, каб падзякаваць за інструменты. Дзякуй, Сяргей Паўлавіч.

Ягораў (буркліва). Няма за што... (Махнуў рукой на Шульгіна, але не зласліва.) 

Шульгін выйшаў.

Так правесці мяне, старога вераб’я, на мякіне!.. А-я-яй-яй-яй!.. Мяне ж Піваварава з’есць з вантробамі... Але малайчына Шульгін, нічога не скажаш!.. Цяпер у нас ёсць аркестр… 

16.

У  пакоі камандзір палка Басаў і камандзір разведузвода Зарэцкі.

 Басаў. Разведчыкі павінны, чаго б гэта ні каштавала, лейтэнант, адшукаць размяшчэнне цяжкіх батарэй асобнага артылерыйскага палка ворага, перадыслакацыю якога на гэтым участку фронту зафіксавала наша авіяцыя. Знайсці трэба. Абавязкова. Немцы іх, батарэі, так надзейна схавалі, што будзь здароў!

Зарэцкі. Магчыма, тыя батарэі ўжо зусім знялі з пазіцый?  Прайшло ж некалькі дзён, як  іх  лятуны засяклі, а яны ні разу не стрэлілі.

Басаў. Чакай, здымуць! Я іх, лейтэнант, нутром сваім чую!

Зарэцкі. Што ж, яны хіба ўсляпую біць будуць?

Басаў. У іх прыстрэлка ў гэтай мясцовасці, можа, яшчэ з месяц таму была праведзена. Па чужой зямлі ідзём, лейтэнант, не забывай. Памятаеш, як пад Варшавай было? Ваяваць засталося зусім нічога... Крыўдна пад варожы снарад трапіць...

Зарэцкі. Я... Дакладней сказаць, мы, разведчыкі, гатовы выканаць любое заданне.

Басаў. Ды ў цябе ж  байцы --​ арлы!..

Зарэцкі. Дазвольце ісці?

Басаў. Асабліва нічога не мудрыце, дзейнічайце проста, але асцярожна. Даведайцеся толькі, дзе дальнябойныя батарэі пастаўлены, і вяртайцеся. Глотку ім заткнуць трэба, а то нам жа горш будзе... Дні праз тры пойдзем на штурм горада... Да гэтага часу каардынаты павінны быць у нас. Дзейнічайце.

Зарэцкі. Ёсць! (Казырнуў і выйшаў.)

17.

Прыцемак. Недзе за гарызонтам палаюць бліскавіцы. Чуваць выбухі, стрэлы. Сілуэты разведчыкаў, што крадком прабіраюцца да варожых аб’ектаў, належаць Зарэцкаму, Мартыну і Парэпу. Залеглі.

Парэпа. Я бачу! Бачу батарэю, здаецца! Ствалы тырчаць...

Зарэцкі. Ты не памыліўся, Парэпа... Яны...

Парэпа. Вартавы стаіць. Зняць?

Мартын (буркліва). Разведчык, га! Ціха павінна быць, без шуму...  Скажыце яму, лейтэнант?

Парэпа. Ды я ведаю... Але рукі свярбяць...

Зарэцкі. Гранатамі батарэю не спыніш. Нам трэба месца вызначыць і паставіць на карце крыжык. Потым артылерыя сваю справу зробіць... На такую заразу не адну “кацюшу” трэба, а ты, Парэпа, хочаш гарматамі справіцца. За мной, хлопцы... Асцярожней толькі...

Прабіраюцца далей.

Раптам застрачылі аўтаматы і кулямёты.

Зарэцкі. Няўжо яны зясяклі нас?

Мартын. Цяпер аблавай  пойдуць...

Парэпа. Трэба ўцякаць...

Зарэцкі. Пайсці можна... Але з чым? З голымі рукамі? Паловы справы не зрабілі! Вы згодныя са мной?

Мартын. Немцы таксама  лічаць, што мы павінны драпаць да сваіх. Яны ўзмоцняць ачапленне і выставяць сакрэты, каб і мыш на пярэдні край не прашмыгнула. Калі пойдзем па іх разліку, таварыш лейтэнант, проста ім у лапы трапім..

Зарэцкі. Куды ні кінь -- усюды клін... Крыўдна пад канец фашыстам у лапы трапляць.

Парэпа. Тады трэба ісці так, як ішлі...

Зарэцкі. Малыйчына, Парэпа! Такога нахабства ад нас немцы не чакаюць...

Ідуць далей.

Не адставай, Парэпа! Чаго там марудзіш?

Парэпа. Ды за сук зачапіўся...

Мартын. Чуеце?

Наплывае шум пагоні.

Зарэцкі. Немцы! Бяжыце, хлопцы! Бя-жы-це! Парэпа, ты што там робіш?

Парэпа. Зараз... Зараз я... У капкан, няйначай, трапіў... Сук пракляты!..

Аўтаматная чарга зрэзала Парэпу.

Мартын (страляе, адбегшыся, па немцах). Няма Парэпы... Забілі яго... Што ж рабіць будзем, лейтэнант?

Зарэцкі. Сыходзіць!

Прыгнуўшыся, адыходзяць. Стральба паступова заціхае. Зарэцкі і Мартын стомлена плюхнуліся на зямлю.

Мартын. Дзе мы цяпер?

Зарэцкі. А хто яго ведае... Калі б мы з табой па азімуце ўцякалі... Цяпер вось галаву ламай. Так недарэчна Парэпа прапаў...

Мартын. Запомніць трэба месца, каб потым забраць яго...

Зарэцкі. Мы павінны былі першымі немцаў убачыць! Чуеш, сяржант? Мы! Ён яшчэ хлапчук зусім. Гэта я вінаваты. Нельга яго было ззаду пакідаць, усярэдзіне яму трэба было ісці!

 Мартын. Дарэмна сябе вінавіціце, камандзір. Вайна -- не ў дзіцячыя гульні гуляем... Хіба ўсякую смерць адвядзеш? Яна, шэльма, шчыліну знойдзе... Дзе мы цяпер, дайце глянуць?

Зарэцкі (паказаў на карце пальцам). Тут, здаецца... Толькі ноччу будзем дома. Калі нас з табой сюды занесла, дык і сутак будзе мала. Заўтра да раніцы трэба карту прынесці. Кроў з носу, а прынесці! Пачакай, я пастаўлю яшчэ адзін крыжык... Апошні... Там, каля батарэй, не далі... Ну дык што ж -- мы і тут паспеем... (Малюе на карце.)
Мартын. Разумею... Трэба прынесці -- дык прынясём! Не будуць жа яны з-за нас штурм горада адкладваць.

Зарэцкі. Бач, куды загнуў! Таксама мне штаб камандавання: наступленне з-за нас адмяняй! Магчыма, гэта апошняе наступленне, сяржант. Не прынясём карту -- колькі хлопцаў дарэмна паляжа. Разумееш ты гэта?

Мартын. Мартын разумее.

Зарэцкі. Добра, дружа. Пойдзем далей. А там відаць будзе...

Ідуць далей. Мартын раптам спыніўся.

Чаму стаў?

Мартын. Вясна ж на зямлю прыйшла...

Зарэцкі. А-а.

Спеў птушак.

Мартын. У гэты час мы ў сваёй вёсцы бегалі бярозавы сок збіраць... Вясна, а мы з табой, лейтэнант...

Зарэцкі. Памаўчы, сяржант. Ногі чыгуном наліліся. Але трэба ісці далей. Рана вясну нам з табой сустракаць.

Мартын. Ціха як...

Зарэцкі. Быццам выходзім... Цяпер нам дробязі засталіся... Карту ў нас цяпер ніхто не адбярэ... Яна, карта, даражэй за ўсё каштуе сёння... (Глядзіць у бінокль.) Што гэта там? Афіцэр, не пазнаю хто, вітаецца за руку з салдатамі... Абдымаюцца... Падкідваюць уверх пілоткі... Трымай бінокль,  паглядзі...

Мартын (глядзіць у бінокль). Дык што тут незразумелага, камандзір? Вайна скончылася!

Зарэцкі. Не веру! (Вырваў бінокль у Мартына.) Не веру! Няўжо?!

Мартын. Вось вам і “няўжо”! А вы кажаце, што рана нам вясну сустракаць. Ды не рана, таварыш лейтэнант. Самы раз! 

Зарэцкі (абхапіў Мартына, спрабуе яго  падняць). Віншую, сяржант! Спраўды яна скончылася, вайна!.. Віншую!.. Жыві, жыві доўга, сяржант!..

Мартын. І вы, таварыш лейтэнант!..

Зарэцкі і Мартын штурхаюцца, нібы малыя дзеці.

18.

Зарэцкі  сядзіць на лаве.  З’яўляецца Канцавая. 

Канцавая. Ваня! Я шукаю цябе, а ты вунь куды забраўся. (Падышла да яго, дакранулася да шчакі.) Калючы які ты. Нібы вожык. Пагаліўся б! Свята ж! Вайна скончылася!

Зарэцкі. Пагалюся. Пазней... Шчэць зняць прасцей, а іншае куды падзенеш?.. (Вытрымаўшы паўзу.)  Я ж забіваў людзей... 

Канцавая. Калі ж вайна...

Зарэцкі. Была вайна... Калі яна была, пра гэта не думалася... А цяпер вось адразу, неяк знянацку, абрынуўся на мяне ўвесь гэты цяжар, зваліўся... Прыціскае да зямлі... Ажно ў скронях звініць... (Узняўся з лавы.)
Канцавая. Без гэтага на вайне не бывае -- каб не забіваць... А мне што, думаеш, не шкада было забітых? Шкада, Ваня. Але ж што зробіш, калі ў нас з табой лёс такі? Мы абаранялі сваю зямлю, сваіх людзей... Нас абавязала гэта зрабіць наша адказнасць перад Радзімай, і мы ўзялі ў рукі зброю... 

Зарэцкі. І яшчэ. Так і не ведаю, якая куля падкасіла Колю Мацюшонкава... Не магу дараваць сабе, што не выбраў часу, каб пагутарыць з Парэпам, не зазірнуў яму ў душу... Не паспеў... Вайна хоць і скончылася, але, адчуваю, яна будзе яшчэ доўга жыць у нашых сэрцах!.. 

Канцавая. Але ж мы ж перамаглі!

Зарэцкі. Згодны. Будзем думаць, як нам жыць цяпер, з якога канца пачынаць. Урал твой далёка, паедзем да мяне... 

Канцавая. Такой радасці, як сёння, у мяне яшчэ ніколі не было! З табой, Іван, хоць на край свету!..

Зарэцкі. Ты будзеш шчаслівай, Галя. Я абяцаю табе...

Зарэцкі прытуліў каханую, а сам доўга глядзіць перад сабой... Доўга і задумліва... Глядзіць да болю ў вачах...

19.

Каля печы сядзіць Бабуля. Падыходзяць Зарэцкі і Канцавая. З рэчамі.

Зарэцкі. Вось мы і дома!  Добры дзень усім вам, людзі!

Бабуля. Добры, добры, Іван... З вяртаннем цябе!

Зарэцкі. Дзякуй.

З’яўляецца  Мар’я. Яна стаіць наводдалі.

Зарэцкі (крыху нават збянтэжыўся, убачыўшы былую каханку). Мар’я?!

Мар’я. Мар’я. Што, не пазнаў?

Зарэцкі.  Чаму ж... Пазнаў... І табе добры дзень...

Мар’я (нялюба). Вярнуўся?

Зарэцкія. Як бачыш...

Мар’я. Ды бачу, няўжо ж... Не сляпая... Я ўсё бачу, Іван...  Ты... Ты не думай, што прападу тут, калі адна... У нас  тут жаніхоў багата!.. Вось Пялёстак падрастае. Чым не жаніх? Вайна скончылася, цяпер нам спяшацца няма куды... 

Мар’я выбягае.
Зарэцкі (наўздагон). Даруй, Мар’я!.. Даруй... Сэрцу не загадаеш... Для іх, сэрцаў, мабыць, не бывае камандзіраў…

20.

Канцавая па-ранейшаму на тым жа месцы з цыгаркай. На сваім месцы, ля печы, і Бабуля.

Зарэцкі (падыходзіць да печы, узрушана). Бульба ёсць -- не прападзём!  Ці ж мы не беларусы? Зараз мы!.. (Выцягнуў чыгунок з печы вілачнікам.) Бач ты, а! На хвілінку якую адвярнуўся, а вады амаль не засталося! На дне толькі кропля... Жывая, жывая, значыць, ты, печ. Малайчына. Гэта я табе, Іван, кажу. Ага. Вось адпачну трошкі -- як думаеш, мае салдат права адпачыць? -- і возьмемся за справу. За мірную справу. У хату цябе памесцім, печ.  Не, ты не падумай толькі, быццам твой гаспадар стаміўся. Хто мяне, Івана, зламіць можа? Якая халера? Вайна? Не дачакаецца! Хаця і хапіла, хапіла ліха. Аднак вось ёй, вайне!.. (Паказаў дулю.) Дзяцей нараджаем поўную хату! (Канцавой.) Я праўду кажу, Галіна Міхайлаўна? Ну, усё чула, печ? Хаця і новая справа, малазнаёмая, -- адукуемся. Нічога страшнага. Без людзей -- што за зямля? Без добрых людзей! Так, адна назва. Усё, усё будзе. Наладзім жыццё.  А пакуль пачакай. Бачыш, як яно ў жыцці бывае? Усё, здаецца, можна знішчыць... Усё... Нават чалавека. А вось печ -- не... Не прыгадаю, каб печ па цаглінках рассыпалася. Не прыгадаю. Хат -- няма, а яны, печы, стаяць. А ведаеш, чаму так? Скажу, а як жа... Маю права сказаць... Таму што ты -- стварэнне вечнае. Агонь у тваім нутры, печ. Мірны агонь. І патушыць яго -- рукі кароткія!.. Гэта я табе сказаў, салдат Іван  Зарэцкі!

Бабуля (узнялася, падыходзіць да печы, прытуляе да яе рукі: грэецца). Цёплая!..

Зарэцкі. А то ж! Канешне, канешне, бабуля!.. Цёплая!.. Яшчэ якая цёплая!..  Вы частуйцеся,  частуйцеся бульбай!  У мундзіры. Сопкая. Калі ласка, бабуля! (Паклаў бліжэй да яе бульбіну.)  Галя, ты дзе там?

З’яўляецца Пялёстак з паштарскай сумкай на плячы. Румзае, размазвае рукавом кашулі слёзы на вачах, не рашаецца падысці да Зарэцкага і Канцавой. Зарэцкі сам падыходзіць да хлопчыка, падае яму руку,   прыціскае да сябе...

Зарэцкі. Ну, прывітанне, ці што, Пялёстак?

Пялёстак. Прывітанне, дзядзька Іван... Я вельмі рады, што ты вярнуўся... Каб ты ведаў, як рады!.. Маглі б забіць цябе на вайне..

Зарэцкі. Не атрымалася, як бачыш, забіць. А ты змяніўся, Лёнька.  Пасталеў, памужнеў. Ледзь пазнаў я цябе. Каб у горадзе дзе сустрэліся -- прайшоў бы міма...

Бабуля (Івану). Канешне, у тваіх чаравіках хіба ж адразу яго пазнаеш?

Зарэцкі.  Ён такі, Пялёстак. 

Канцавая (абабрала тым часам бульбіну, падала Пялёстку). Еш, хлопчык. Табе расці трэба.

Пялёстак (не ўзяў бульбіну). Дзякуй вам, цётка... Я сам. (Падышоў да печы, перабірае бульбу.)

Бабуля. Ён у нас самастойны чалавек. Не хлопец, а скарб... 

Зарэцкі (Канцавой). Гэта і ёсць ён, мой сябар...

Канцавая. Прыгожае імя: Пя-лёс-так. Ле-пес-ток. Правільна? Не забылася?

Зарэцкі. Не, не забылася.

Канцавая. Пялёсткі ўпрыгожваюць нашу зямлю... Калі цвітуць кветкі -- як гэта хораша, як гэта здорава!.. 

Зарэцкі. Ты, ён і я... І ўскраіна нашага горада...

Канцавая. Я, ты і ён... А потым і ўскраіна...  А потым -- і горад...

Зарэцкі чмокнуў у шчаку Канцавую.

Пялёстак (узяў бульбіну на загнеце, тая пячэ пальцы, таму перакідвае яе на далонях). Ого!.. Гарачая!.. Пякучая!.. 

Зарэцкі. Печ -- што трэба, Пялёстак! Будзем жыць!..

Бабуля. Нарэшце, Госпадзі!.. (Перахрысцілася.)

Наплывае музыка. З’яўляецца духавы аркестр.  Барабаншчык б’е  калатушкамі і грыміць талеркамі. На трубе грае малады хлапец. Вухае кантрабасам вусаты дзяцюк. І, канешне ж, знайшоўся музыка і на бас Шульгіна. Усе яны апрануты хто ў што, але па іх адзенні не цяжка здагадацца, што за спінай гэтых людзей толькі што знерухомела, застыла вайна... А дырыжыруе, вядома ж, Шульгін. Канцавая танчыць з Зарэцкім, як і абяцала некалі яму. За імі назіраюць Мацюшонак і Парэпа... Яны ўжо ніколі не будуць кахаць, кружыцца ў танцы, радавацца жыццю... А Пялёстак, відаць, першы раз за ўсю вайну ўсміхаецца... Есць бульбінку і шырока ўсміхаецца... Толькі зрэдку змахвае рукавом слёзы на вачах... 

Э п і л о г

Летні дзень. Сонечна, светла. Недзе грае духавы аркестр...      Пялёстак-дзед сядзіць на табурэце, босыя ногі паставіў у таз. Ён задуменны, засяроджаны, з трывогай у вачах... Потым стары нетаропка выцірае ногі ручніком, апранае  сандалеты і, абапіраючыся на кавеньку, знікае пад чароўныя гукі вальса “Дунайскія хвалі”. Магчыма, яму прыгадалася зусім іншая мелодыя… Франтавік Іван Зарэцкі часта клікаў да сябе тады яшчэ хлапчука Пялёстка не толькі прыгадваць вайну, але і слухаць франтавыя песні… Асабліва тыя, што надта  прыгожа -- з пласцінкі -- гучалі пад духавы аркестр…

Заслона
2009
1

